
SANOATNI RIVOJLANTIRISHDA INNOVATSION 
BOSHQARISHNI TAKOMILLASHTIRISH 
STRATEGIYASI
Qalmuratov Baxtiyar Seytmuratovich
Berdaq nomidagi Qoraqalpoq davlat universiteti 
“Iqtisodiyot va turizm” kafedrasi mudiri, 
iqtisodiyot fanlari doktori, professor 

Annotatsiya: Maqolada mamlakatimiz mintaqalarida sanoat kompleksini rivojlantirishda innovatsion boshqaruv 
strategiyasini takomillashtirish yoʻnalishlari oʻrganilgan, shuningdek, mamlakatimiz sanoat sohasining iqtisodiy holati 
tahlil qilingan. Sanoat sohasini innovatsion rivojlantirish asosida samaradorlikni oshirish boʻyicha tizimlashtirilgan takliflar 
berilgan.

Kalit soʻzlar: sanoat, mintaqa, innovatsion salohiyat, raqobatbardoshlik, investitsiya, texnologik oʻzgarishlar.
Abstract: The article examines the ways of improving the innovative management strategy in the development of the 
industrial complex in the regions of our country, and analyzes the economic situation of the industrial sector of our country. 
Based on the innovative development of the industry, systematized proposals are given to improve its efficiency.

Key words: industry, region, innovation potential, competitiveness, investment, technological changes.
Аннотация: В статье рассматриваются пути совершенствования инновационной стратегии управления 
развитием промышленного комплекса регионов нашей страны, проводится анализ экономического положения 
промышленного сектора нашей страны. На основе инновационного развития отрасли даны систематизированные 
предложения по повышению её эффективности.

Ключевые слова: промышленность, регион, инновационный потенциал, конкурентоспособность, инвестиции, 
технологические изменения.

K I R I S H
Yurtimiz ijtimoiy-iqtisodiy taraqqiyotida qoʻlga kiritilayotgan yuksak natijalar, eng avvalo, yangidan-

yangi zamonaviy sanoat tarmoqlari va ishlab chiqarish quvvatlarining yoʻlga qoʻyilishi, buning taʼsirida 
mamlakatimiz mintaqalarining iqtisodiy salohiyati sezilarli darajada ortib borayotgani, yaratilayotgan mahsulot 
va koʻrsatilayotgan xizmat turlarining koʻpayib, sifatining tubdan yaxshilanib borishi, bir soʻz bilan aytganda, 
iqtisiyotimizning yangicha mazmun va mohiyat kasb etib borishi mustaqil taraqqiyot yoʻlining toʻgʻri tanlangani, 
amalga oshirilayotgan iqtisodiy siyosat strategiyasining har tomonlama puxta asoslangani hamda xalqimizning 
fidokorona mehnati bilan chambarchas bogʻliq boʻlib xizmat qilmoqda.

Bu haqida Prezidentimiz Sh.M. Mirziyoyev oʻzining Oliy Majlisga murojaatnomasida 2025-yilda “iqtisodiy 
oʻsishga, avvalo, raqobatdosh sanoat zanjirlarini yaratish hamda bunday loyihalarga investitsiyalarni koʻpaytirish 
orqali erishiladi” deya taʼkidlab oʻtdilar.

Garvard universiteti tadqiqotlariga koʻra, mamlakatimiz 50 dan ortiq sanoat mahsulotlarini ishlab chiqarishda 
barcha imkoniyatlar va nisbiy ustunliklarga ega. Ayniqsa, neft-gaz kimyo, metallurgiya, mashinasozlik, 
elektrotexnika, farmatsevtika, qurilish materiallari, toʻqimachilik, charm-poyabzal, oziq-ovqat hamda “yashil 
iqtisodiyot” bilan bogʻliq sanoat tarmoqlari iqtisodiyotimizning “drayverlari”ga aylanishi uchun barcha yetarli 
sharoitlar mavjud.

Soʻnggi yillarda sanoat tarmoqlarini diversifikatsiya va modernizatsiya qilish boʻyicha amalga oshirilgan 
islohotlar va kompleks chora-tadbirlar iqtisodiyotning ushbu sohasini rivojlantirishda samarali tarkibiy 
oʻzgarishlarni taʼminladi. Shunday qilib, sanoat ishlab chiqarish indeksi oʻtgan yilning shu davriga nisbatan 
106,8 foizni tashkil etdi.

Shu bilan birga, sanoat ishlab chiqarishining umumiy hajmida ishlab chiqaruvchi sanoatning ulushi 85,1 
foizni, togʻ-kon sanoati va ochiq konlarni ishlash sanoati 7,6 foizni, elektr, gaz, bugʻ bilan taʼminlash va havoni 

konditsiyalash 6,8 foizni, suv bilan taʼminlash, kanalizatsiya tizimi, chiqindilarni yigʻish va utilizatsiya qilish 0,5 
foizni tashkil etdi.

Sanoat ishlab chiqarishi oʻsishining asosiy omili boʻlib, ishlab chiqaruvchi sanoat korxonalarida ishlab 
chiqarish oʻtgan yilning shu davriga nisbatan 7,7 foizga oshdi. Suv bilan taʼminlash, kanalizatsiya tizimi, 
chiqindilarni yigʻish va utilizatsiya qilish sanoatida fizik hajm indeksi 5,5 foizga, elektr, gaz, bugʻ bilan taʼminlash 
va havoni konditsiyalashda 5,3 foizga, togʻ-kon sanoati va ochiq konlarni ishlash sanoatida esa 1,9 foizga 
oshgani kuzatildi.

Shu bilan birga, ishlab chiqaruvchi sanoat tarmogʻida rezina va plastmassa buyumlar ishlab chiqarish 
(2023-yilning yanvar–dekabr oylariga nisbatan fizik hajm indeksi 127,2 foiz), shuningdek, toʻqimachilik 
mahsulotlari ishlab chiqarish (2023-yilning yanvar–dekabr oylariga nisbatan fizik hajm indeksi 111,1 foiz) hajmi 
oshdi.

Oʻtgan yilning shu davriga nisbatan xom neft va tabiiy gaz ishlab chiqarish (2023-yilning yanvar–dekabr 
oylariga nisbatan fizik hajm indeksi 97,8 foiz), mashina va uskunalardan tashqari tayyor metall buyumlar ishlab 
chiqarish (2023-yilning yanvar–dekabr oylariga nisbatan 86,8 foiz) hajmi pasayishi kuzatildi.

Yuqorida keltirilgan holatlar mamlakatimizda sanoatni rivojlantirishda innovatsion boshqaruvni 
takomillashtirish strategiyasi ishlab chiqish masalalarining dolzarbligidan dalolat beradi.

M A V Z U G A  O I D  A D A B I Y O T L A R  S H A R H I
Innovatsiyalarga yoʻnaltirilgan, raqobatbardosh va koʻp tarmoqlikka oʻtishning eng muhim shartlaridan 

biri iqtisodiyotning barcha darajalarida foydalanish imkonini beruvchi sohani, yaʼni innovatsion rivojlantirish 
modellarini shakllantirishga imkon beradigan strategik rejalashtirishni boshqarishdir. Shu orqali intellektual va 
texnik darajani oshirish hamda iqtisodiyotning innovatsion rivojlanishini “qisqa muddatli” va “oʻrta muddatli” 
tushunchalarni institutsional tartibga solish orqali uzoq muddatli rivojlanish dasturini ishlab chiqish lozim [1].

Bugungi kunda iqtisodiyotning rivojlanishi sanoatga bogʻliqligi borasida hech kim bahslashmaydi. Mamlakat 
va uning mintaqalari sanoatning rivojlanishi koʻp jihatdan innovatsion faoliyat, tadqiqotlarga sarmoyalar 
koʻlamining ortishi, kadrlarning rivojlanishi, taʼlim sifati va malakasiga bogʻliq.

Sanoatning asosi hududlarni ijtimoiy-iqtisodiy rivojlantirishda zamonaviy jamiyat oldiga boshqaruv vazifasini 
qoʻyadi. Mintaqaviy sanoatni rivojlantirish esa eng koʻp innovatsiyalarni talab qiladigan kompleks hisoblanadi 
[8].

Jahon tajribasi sanoat majmuasi innovatsion taraqqiyotning oʻzagi ekanini, shuningdek, butun iqtisodiyotni 
yuksaltirishning asosi ekanini koʻrsatdi. Shu bois, birinchi navbatda hududlarda yuqori texnologik tarmoqlarni 
rivojlantirish jarayonini jadallashtirish uchun muhit yaratish zarur. Koʻplab mamlakatlarda innovatsion faollik 
darajasi davlat tomonidan qoʻllab-quvvatlanmaganligi sababli amalga oshmagan [7].

A.M. Qodirov [5] sanoat korxonalarining innovatsion salohiyatini rivojlantirish muammolarini, M.A. 
Mahkamova [12] Oʻzbekiston Respublikasi sanoat korxonalarining tashkiliy-iqtisodiy mexanizmlarini 
shakllantirish masalalarini tadqiq qilgan. Shuningdek, Sh.I. Otajanov [13] va boshqa olimlarning tadqiqotlarida 
innovatsion faoliyat tuzilmasini boshqarishning tashkiliy-iqtisodiy mexanizmlari samaradorligi hamda innovatsion 
salohiyatni oshirish muammolari oʻrganilgan.

T A D Q I Q O T  M E T O D O L O G I YA S I 
Maqolada ilmiy mushohada, abstrakt-mantiqiy fikrlash, qiyosiy tahlil, induksiya va deduksiya kabi baholash 

usullaridan foydalanildi.

T A H L I L  V A  N A T I J A L A R
Jahonda iqtisodiyotning globallashuvi sharoitida mamlakatimiz mintaqalarida neft mahsulotlari, tayyor 

toʻqimachilik mahsulotlari, qurilish materiallari va boshqa yoʻnalishlar bozorida talab va taklifni muvozanatlashtirish 
orqali barqaror rivojlanish imkoniyatlari kengayib bormoqda. Shu bilan birga, iqtisodiyotning turli tarmoqlarida 
tannarxni bosqichma-bosqich kamaytirish va mehnat unumdorligini oshirish orqali mahalliy mahsulotlarning 
ichki va tashqi bozorlarda raqobatbardoshligini yanada kuchaytirish uchun qulay sharoitlar yaratilmoqda.

Sanoatni rivojlantirishda innovatsion boshqaruvni takomillashtirish strategiyasi ustuvor yoʻnalish sifatida 
belgilangan. Unda innovatsiyalarni ragʻbatlantirish, ilmiy-texnik salohiyatni izchil oshirish, moliyaviy va kadrlar 
taʼminotini mustahkamlash, axborot-kommunikatsiya texnologiyalaridan keng foydalanish hamda innovatsion 
infratuzilmani yaratish kabi vazifalar amalga oshirilishi koʻzda tutilgan.

Shuningdek, davlat va xususiy sektor oʻrtasidagi hamkorlikni mustahkamlash, xalqaro aloqalarni 
kengaytirish hamda ilgʻor tajribalarni joriy etish orqali yangi iqtisodiy imkoniyatlar ochiladi. Natijada, innovatsion 

yechimlarni keng tatbiq etish, raqamli texnologiyalarni sanoat jarayonlariga integratsiyalash, yangi ish oʻrinlari 
yaratish va sanoatning barqaror raqobatbardoshligini oshirish asosiy maqsadlarga erishishni taʼminlaydi [3].

Asosiy yoʻnalishlar:
- Innovatsiyalarni ragʻbatlantirish: ilmiy-tadqiqot va tajriba-konstruktorlik ishlariga sarmoya kiritishni 

koʻpaytirish, innovatsion loyihalarni qoʻllab-quvvatlash, innovatsion mahsulot va xizmatlarni yaratish uchun 
shart-sharoit yaratish.

- Ilmiy-texnik salohiyatni oshirish: ilmiy-tadqiqot institutlari va oliy oʻquv yurtlarini rivojlantirish, kadrlar 
tayyorlash tizimini takomillashtirish, jahon ilm-fani bilan integratsiyalashuvni kuchaytirish.

- Moliyaviy va kadrlar taʼminoti: innovatsion faoliyatni moliyalashtirish manbalarini kengaytirish, xususiy 
investitsiyalarni jalb etish, innovatsiya sohasida mutaxassislarni tayyorlash va ularni qoʻllab-quvvatlash.

- Axborot-kommunikatsiya texnologiyalaridan foydalanish: sanoat korxonalarida raqamli texnologiyalarni 
joriy etish, ishlab chiqarish jarayonlarini raqamlashtirish, Big Data va sunʼiy intellekt kabi texnologiyalardan 
foydalanish.

- Innovatsion infratuzilmani yaratish: texnoparklar, biznes-inkubatorlar, klasterlarni rivojlantirish, ilmiy-
texnik axborot bazalarini shakllantirish.

- Davlat-xususiy sheriklik: xususiy sektorni innovatsion tashabbuslarga jalb etish, davlat va biznes oʻrtasida 
samarali hamkorlikni yoʻlga qoʻyish.

- Xalqaro hamkorlik: ilgʻor kompaniyalar va ilmiy markazlar bilan hamkorlikni kengaytirish, texnologiyalar 
transferini amalga oshirish, jahon bozoridagi raqobatbardoshlikni oshirish.

Bunday strategiyaning asosiy maqsadi – sanoatda innovatsion jarayonlarni faollashtirish orqali iqtisodiyotni 
modernizatsiya qilish, yangi ish oʻrinlari yaratish va eksport salohiyatini oshirishdir.

Soʻnggi yillarda mamlakatimiz sanoat salohiyatini mustahkamlash, hududlarni kompleks rivojlantirish 
hamda shahar va viloyatlarda yangi ishlab chiqarishlarni tashkil etish hisobiga aholini ish bilan band qilishni 
kengaytirishga qaratilgan chora-tadbirlar qabul qilindi va amalga oshirildi. Natijada, soʻnggi toʻrt yil ichida sanoat 
mahsulotlari ishlab chiqarish hajmi 23 foizga, shu jumladan elektrotexnika, toʻqimachilik, charm-poyabzal, oziq-
ovqat, farmatsevtika, zargarlik sanoati, qurilish materiallari, mebel, uy-roʻzgʻor buyumlari va boshqa isteʼmol 
mollari ishlab chiqarish singari tarmoqlar 1,3 barobardan koʻproq oʻsdi [4].

Shu bilan birga, hududlarda mavjud sanoat salohiyatidan, ayniqsa, qurilish industriyasini rivojlantirishda 
noruda minerallarning xom ashyo bazasini oʻzlashtirish imkoniyatlaridan toʻliq foydalanilmayapti. Xususan, 
keramzit, silikat qumi, shisha xom ashyosi, qurilish va qoplama toshlarga ega konlarning yarmidan koʻpi 
oʻzlashtirilmagan. Natijada, sanitariya-texnik vositalar boʻyicha mahalliy ishlab chiqarish ichki bozorning faqat 
40 foizini, gazbeton bloklar – 51 foizini, lok-boʻyoq mahsulotlari – 65 foizini, qurilish oynalari – 70 foizini, devor 
gulqogʻozlari – 30 foizini tashkil etmoqda [3].

Xususan, global raqobatning kuchayishi nafaqat anʼanaviy tovarlar, kapital, texnologiyalar va ishchi kuchi 
bozorlarini, balki davlat boshqaruvi tizimini, innovatsiyalarni qoʻllab-quvvatlash hamda inson taraqqiyotini ham 
qamrab olmoqda. Texnologik oʻzgarishlarning yangi toʻlqini kutilmoqda, bu esa iqtisodiyotning barcha tarmoqlarini 
rivojlantirishda innovatsiyalarning rolini oshiradi va koʻplab anʼanaviy oʻsish omillarining taʼsirini kamaytiradi.

Soʻnggi avlod texnologiyalarini izchil rivojlantirish milliy iqtisodiyotning raqobatbardoshligini oshirish, 
shuningdek, tobora kuchayib borayotgan geosiyosiy raqobat sharoitida uning barqarorligini mustahkamlash 
imkonini beradi.

Hozirgi zamon sharoitida raqobatbardoshlikning yuksak darajasini taʼminlaydigan innovatsion faoliyat 
iqtisodiy tizimni jadal va barqaror rivojlantirishning asosiy omili sifatida namoyon boʻlmoqda. Innovatsion tizim 
xoʻjalik amaliyotida ilmiy-tadqiqot va innovatsiya faoliyati natijalarini yaratish, ularni iqtisodiyot tarmoqlarida 
qoʻllash va samarali mexanizmlar orqali tijoratlashtirish asosida mamlakat iqtisodiy rivojlanish intensivligini 
oshirishga xizmat qiladi.

Shu munosabat bilan respublikada zamonaviy davlat ilmiy-texnik va innovatsion siyosatini ishlab chiqish 
va amalga oshirishga ustuvor ahamiyat berilmoqda. Jahon tajribasi shuni koʻrsatadiki, sanoat korxonalari 
innovatsion boshqaruvini rivojlantirish barqaror iqtisodiy oʻsishni taʼminlovchi muhim vosita hisoblanadi. Masalan, 
Z. Griliches va F.R. Lixtenderglarning ilmiy izlanishlari mamlakat iqtisodiyotida bilimlar toʻplanishining 10 foizga 
ortishi YAIM hajmini qoʻshimcha 1–2 foizga oshirish imkonini berishini isbotlagan. Ularning fikricha, YAIMga 
nisbatan ilmiy-tadqiqot va tajriba-konstruktorlik ishlari (ITTKI) xarajatlari ulushini 0–4 foiz atrofida shakllantirish 
iqtisodiy samaradorlikni taʼminlaydi. Shu bilan birga, tadqiqotlar natijasida ITTKIga kiritilgan xarajatlarning 
samaradorligi jismoniy kapitalga yoʻnaltirilgan xarajatlardan 7 barobar yuqori ekanligi aniqlangan [10]. Demak, 
sanoat korxonalari innovatsion boshqaruvini rivojlantirish ilmiy bilimlarga tayanishi maqsadga muvofiqdir.

Bilimlar iqtisodiy jihatdan tarqalish xususiyatiga ega boʻlib, bu jarayon innovatsiyalarda ham oʻz aksini 
topadi. Innovatsiyalarning mamlakatlararo va tarmoqlararo tarqalishi natijasida yaxlit iqtisodiyotning barqaror 
rivojlanishi uchun keng imkoniyatlar paydo boʻladi. Masalan, D.T. Koe va Ye. Helpmanlarning tadqiqotlari shuni 
koʻrsatadiki, mamlakatlar yuqori iqtisodiy va innovatsion salohiyatga ega boʻlgan davlatlarda ITTKIga kiritilgan 

investitsiyalar orqali yanada yuqori iqtisodiy samaradorlikka erishishlari mumkin. Xususan, ITTKI xarajatlarining 
YAIMdagi ulushini 0,5 foizga oshirish orqali AQSH YAIM hajmi 9 foizga, Kanadada esa 7 foizga ortgan. Bu jarayon 
taraqqiy etgan mamlakatlarda yaratilgan innovatsiyalar qisqa muddat ichida boshqa davlatlarga tarqalishini va 
ular tomonidan tezkor oʻzlashtirilishini taʼminlaydi. Shu bilan birga, kichik korxonalar yirik korxonalar innovatsion 
tajribasidan foydalanib, oʻz rivojlanishini jadallashtirish imkoniga ega boʻladilar [11].

Natijada, innovatsion loyihalarni ishlab chiqish va amaliyotga tatbiq etishda korxonalarning iqtisodiy, moliyaviy 
va intellektual salohiyatini oshirish istiqbolda milliy iqtisodiyotning barqaror oʻsishi va raqobatbardoshligini 
taʼminlashga xizmat qiladi.

Hozirgi vaqtda Oʻzbekiston innovatsion sohani rivojlantirishga alohida eʼtibor qaratmoqda. Bugungi kunda 
innovatsion salohiyatni va innovatsion faoliyatni rivojlantirishda vaziyat quyidagicha: 2019-yilga nisbatan ilmiy-
tadqiqot ishlariga sarflangan xarajatlarning YAIMdagi ulushi 2021-yilda 0,12 foizdan 0,15 foizgacha oshdi [9]. 
2015-yilda har 1 million aholiga toʻgʻri keladigan tadqiqotchilar soni (toʻliq bandlik ekvivalenti) 407 nafarni tashkil 
etgan boʻlsa, 2021-yilga kelib har 1 million aholiga 504 nafar tadqiqotchi toʻgʻri keldi. 3G/4G texnologiyalar 
kesimida mobil tarmoqlar bilan qamrab olingan aholi ulushi 2019-yildagi 70 foizdan 2021-yilda 95 foizga koʻtarildi. 
Innovatsion rivojlanish sohasida innovatsion faollikning bosqichma-bosqich oʻsish tendensiyasi kuzatilmoqda.

Oʻzbekistonning 2024-yilda Global innovatsiyalar indeksi (Global Innovation Index) reytingidagi oʻrni 
(dunyoning 133 davlati orasida 83-oʻrin) [10] buning yaqqol dalilidir. Oʻzbekistonning innovatsiyalar sohasidagi 
muvaffaqiyati Jahon intellektual mulk tashkilotining Global innovatsiyalar indeksida (GII) qayd etilgan boʻlib, 
hozirda mamlakat Markaziy Osiyoda GII boʻyicha mintaqaviy yetakchi hisoblanadi. 2022-yilda Oʻzbekiston 
“Barqaror rivojlanish uchun innovatsiyalarni baholash” (ISDR) dasturi doirasida BMTning Yevropa iqtisodiy 
komissiyasi tomonidan oʻzining innovatsion tizimini baholashdan oʻtkazdi. Tadqiqotda milliy va hududiy 
hokimiyat organlari oʻrtasida innovatsion siyosatni muvofiqlashtirishni takomillashtirish, innovatsion siyosat 
boʻyicha tashabbuslarni ishlab chiqish, amalga oshirish va monitoring qilishda innovatsiyalar bilan bogʻliq 
barcha vazirliklar, xususiy sektor va fuqarolik jamiyati ishtirokini oshirish orqali innovatsiyalarni boshqarish 
vositalarini yanada takomillashtirish tavsiya etildi.

Oʻzbekistonda 2022-yilda mamlakatda innovatsion rivojlanish muhitini yanada yaxshilashga qaratilgan 
2022–2026-yillarga moʻljallangan “Innovatsion rivojlanish strategiyasi” ishlab chiqildi. Xususan, strategiya 
va tegishli “yoʻl xaritasi” iqtisodiyotning liberallashtirilishini qoʻllab-quvvatlash, yoshlar oʻrtasida tadbirkorlikni 
rivojlantirish choralarini joriy etish, hududlarning imkoniyatlarini kengaytirish va raqobatbardoshlik sharoitlarini 
yaxshilashga qaratildi.

Yangi Oʻzbekistonning 2022–2026-yillarga moʻljallangan taraqqiyot strategiyasiga koʻra, raqamli 
iqtisodiyotni rivojlantirish asosiy “drayver” sifatida belgilandi va uning hajmini kamida 2,5 barobarga oshirish 
maqsad qilindi. Raqamli infratuzilmani yanada rivojlantirish hisobiga barcha aholi punktlari, ijtimoiy obyektlar 
va magistral yoʻllarni keng tolali tarmoqlar bilan qamrab olish koʻzda tutilgan. Shuningdek, 2026-yil oxirigacha 
iqtisodiyotning real sektori, moliya va bank sektorlarida ishlab chiqarish hamda operatsion jarayonlarni 
raqamlashtirish darajasini 70 foizgacha oshirish rejalashtirilgan. Bundan tashqari, dasturiy mahsulotlar ishlab 
chiqarish sanoati hajmini 5 barobar, eksportini esa 10 barobarga oshirib, 500 million AQSH dollariga yetkazish 
belgilangan [2].

X U L O S A  V A  T A K L I F L A R
Oʻz navbatida, innovatsion salohiyat va innovatsion faoliyatni rivojlantirish jarayonida quyidagi yoʻnalishlarda 

tizimli o‘zgarishlarni amalga oshirish dolzarb vazifalardan hisoblanadi.
Birinchidan, ilmiy tadqiqotlarni moliyalashtirishda davlat sektori ulushi katta boʻlgani holda, tadbirkorlik 

sektori ishtirokini bosqichma-bosqich kengaytirish zarur. Shu orqali ilmiy-tadqiqot institutlari va oliy oʻquv 
yurtlarining tadqiqotlarda sifatli natijaga erishish imkoniyatlari ortadi. Ilmiy-tadqiqot va tajriba-konstruktorlik 
ishlari uchun xarajatlarni tadbirkorlik sektoriga yoʻnaltirish orqali korxonalar ilmiy muassasalar faoliyatidan 
bevosita manfaatdor boʻlishi taʼminlanadi.

Ikkinchidan, innovatsiyalarni joriy etayotgan korxonalar ulushini oshirish ustuvor yoʻnalish sifatida qaraladi. 
Jahon amaliyotidagi koʻrsatkichlarga mos ravishda yangi texnologiyalarni tijoratlashtirish, texnologiyalar 
transferi tizimini rivojlantirish, normativ-huquqiy bazani mustahkamlash hamda ilm-fan va ishlab chiqarish 
hamkorligini kengaytirish rejalashtirilmoqda.

Uchinchidan, innovatsion ishlanmalarga investitsiyalarni samarali jalb qilish mexanizmlari bosqichma-
bosqich takomillashtiriladi. Bunda jahon tajribasida muvaffaqiyatli qoʻllanilgan biznes-inkubatorlar, 
texnoparklar va texnologiyalar transferi agentliklari faoliyatini yoʻlga qoʻyish respublikada innovatsion faoliyatni 
jadallashtirishga xizmat qiladi.

Toʻrtinchidan, innovatsiya infratuzilmasini rivojlantirish hamda innovatsion faoliyatga oid axborot maydonini 
kengaytirish asosiy yoʻnalishlardan biri hisoblanadi. Bu esa milliy innovatsion tizimni yanada kuchaytirishga va 
sohaning barqaror rivojlanishiga xizmat qiladi.

Beshinchidan, ilmiy-texnik axborotni hududlararo almashish mexanizmini shakllantirish orqali talab va 
taklifni muvofiqlashtirish imkoniyati yaratiladi. Bu hududlarda innovatsion gʻoyalarni tezkor tarqatish va qoʻllash 
uchun samarali platforma vazifasini bajaradi.

Mazkur yoʻnalishlarda belgilangan vazifalar bosqichma-bosqich amalga oshirilishi natijasida kelajakda 
mamlakatimizda milliy innovatsion tizim asosida sanoatni jadal rivojlantirish uchun keng imkoniyatlar vujudga 
keladi. 2030-yilgacha boʻlgan istiqbolli davrda respublikada jahonning ilgʻor tajribasi asosida milliy innovatsion 
tizimni shakllantirish, ilmiy-texnik va innovatsion faoliyatni yangi bosqichga olib chiqish maqsad qilingan.

Foydalanilgan adabiyotlar roʻyxati:
1.	 Ўзбекистон Республикасининг 2020 йил 24 июлдаги 630-сонли “Инновацион фаолият тўғрисида” ги Қонуни. 
2.	 Ўзбекистон Республикаси Президентининг Фармони “2022 — 2026 йилларда Ўзбекистон Республикасининг 

инновацион ривожланиш стратегиясини тасдиқлаш тўғрисида” //Ўзбекистон Республикаси Президентининг 
Фармони, 06.07.2022 йилдаги ПФ-165-сон

3.	 Ўзбекистон Республикаси Президентининг қарори 2023 йил 18 декабрдаги «Саноатни ривожлантириш 
жамғармаси фаолиятини ташкил этиш тартиби тўғрисида» Қарори ПҚ-397-сон 

4.	 Ўзбекистон Республикаси Президентининг 2023 йил 11 сентябрдаги ««ЎЗБЕКИСТОН — 2030» стратегияси 
тўғрисида» ги Фармони, ПФ-158-сон;

5.	 Кадыров А. М. «Инновaционный потенциал развития промышленных предприятий республики в условиях рынка». 
Научно-практическая конференция «Новое качество экономического роста: инновaция, конкурентоспосбность, 
инвестиции» -Т., 23 апреля 2008 г.; 

6.	 Kalmuratov B., Kalbaeva I., Keulimzhaev B  The main models of innovation and industry development in the Republic 
Of Uzbekistan// World Bulletin of Management and Law (WBML) Available Online at: https://www.scholarexpress.net/ 
Volume-20, March-2023. P. 4-8 Germany

7.	 Kalmuratov B.  The role of strategies in the sustainable development of industry in the Republic of Uzbekistan// 
Science and Education in Karakalpakstan. №1/2 (31) 2023.  160-165 page.

8.	 Kalmuratov B, Kalbaeva I.Y. Experience of innovative industrial development in developed foreign countries// Science 
and Education in Karakalpakstan. 2025 №1/2(47) Page 421-426

9.	 Қалмуратов Б. Айтбаев А. Минтақада саноат корхоналаринг инновацион ривожланишининг ресурс таъминотини 
бошқариш// Yangi O‘zbekiston iqtisodiyoti ilmiy amaliy jurnal. T.: 2023 // 30-35 betlar 

10.	 Қалмуратов Б. Қорақалпоғистон Республикасида саноат ишлаб чиқаришини ривожлантиришни статистик 
таҳлили// Хоразм Маъмун академияси ахборотномаси. №1(1), 2023 й. – 152-156 б.

11.	 Қалмуратов Б. Қорақалпоғистон саноат ишлаб чиқариш соҳасининг ривожланиш тенденциялари Жамият ва 
бошқарув журнали// 2023 йил №2 (100)161-167 бетлар

12.	 Махкамова М.А. Формирование организaционно-экономического механизма управления Инновaционной 
деятельностью на промышленных предприятиях Республики Узбекистан. Дисс.док. экон. наук. – Т.: 2004, – 291 с.;

13.	 Отажанов Ш. И. Инновaция фаолияти инфратузилмасини бошқаришнинг ташкилий-иқтисодий механизмлари 
самарадорлигини ошириш. Иқтисодиёт фанлари доктори (DSc) диссертaцияси автореферати – Т.: 2018–56 б.



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2025. № 9

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner: Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


